
[bookmark: _Hlk201325490]اَلْحَمْدُ لِلہِ رَبِّ الْعٰلَمِیْنَ وَالصَّلٰوۃُ وَالسَّلَامُ عَلٰی خَاتَمِ النَّبِیّٖن اَمَّا بَعْدُ!
فَاَعُوْذُ بِاللہِ مِنَ الشَّیْطٰنِ الرَّجِیْمِ بِسْمِ اللہِ الرَّحْمٰنِ الرَّحِیْمِ 
	اَلصَّلٰوۃُ وَالسَّلَامُ عَلَیْکَ یَارَسُوْلَ اللہ
	وَعَلٰی آلِکَ وَاَصْحٰبِکَ یَاحَبِیْبَ اللہ

	اَلصَّلٰوۃُ وَالسَّلَامُ عَلَیْکَ یَانَبِیَّ اللہ
	وَعَلٰی آلِکَ وَاَصْحٰبِکَ یَانُوْرَ اللہ


 ذیلی مشاورت نگران 
درودِ پاک کی فضیلت
صحابئ رسول حضرت ابو طلحہ انصاری رَضِیَ اللہُ عنہ فرماتے ہیں:ایک مرتبہ کا واقعہ ہے کہ صبح کے وقت اللہ پاک کے آخری نبی،رسولِ ہاشمی صلی اللہُ عَلَیْہِ وَ آلِہٖ وَسَلَّم کے پُر نُور چہرے پر خوشی کے آثار تھے، صحابۂ کرام علیہمُ الرِّضْوَان نے اس کا سبب پوچھا تو فرمایا:اللہ پاک نے پیغام بھیجا ہے:اے محبوب صلی اللہُ عَلَیْہِ وَ آلِہٖ وَسَلَّم!آپ کا جو اُمَّتِی آپ پر ایک بار درود پڑھے گا، میں اس کے لئے 10 نیکیاں لکھوں گا، اُس کے 10  گُنَاہ مٹا دوں گا،10  درجات بلند فرماؤں گا اور اتنی ہی رحمت بھیجوں گا۔([footnoteRef:1])         [1: ...مُسْنَدِ اَحْمد، جلد:5، صفحہ:509، حدیث:16352۔] 

	اُن پر دُرود جن کو کَسِ بے کَساں کہیں
	اُن   پر   سَلام   جن   کو   خَبَر   بے   خَبَر   کی   ہے([footnoteRef:2]) [2: ...حدائقِ بخشش، صفحہ:209۔] 



صَلُّوا عَلَی الْحَبیب!	صَلَّی اللہُ عَلٰی مُحَمَّد
مسجد اور فنائے مسجد کے احکام
سبق کا مرکزی مضمون (Central Idia):
پیارے اسلامی بھائیو!مسجد اللہ پاک کا گھر ہے اور ہم(یعنی دعوتِ اسلامی والے عاشقانِ رسول) خوش نصیب ہیں کہ  عام لوگوں کی نسبت ہمارا مسجد کے ساتھ زیادہ تعلق رہتا ہے۔ زیادہ تَر دِینی کام جیسے درس و بیان، مدنی مشورے، مدرسۃ المدینہ بالغان، تفسیر سننے سنانے کے حلقے، مدنی قافلے وغیرہ مسجد ہی میں ہوتے ہیں۔ یہ یقیناً خوش نصیبی ہے، البتہ ہماری یہی خوش نصیبی ہم سے زیادہ احتیاط کا تقاضا بھی کرتی ہے۔ہم سب پر لازم ہے کہ مسجد کے آداب کا خصوصی خیال رکھیں اور اس معاملے میں دوسروں کے لئے نمونہ بنیں۔لہٰذا آج ہم مسجد اور فنائے مسجد کے آداب کے متعلق کچھ شرعِی اُصُول سیکھیں گے۔ 
مسجد اور فنائے مسجد کی وضاحت
سب سے پہلے یہ بات ذِہن میں رکھ لیجئے کہ مسجد کی جو باؤنڈری ہے یعنی وہ اَیْریا جسے عوام میں مسجد کہا جاتا ہے، شرعِی لحاظ سے اسے 2 حصّوں میں تقسیم کیا جاتا ہے؛ (1):عینِ مسجد یعنی زمین کا وہ حصّہ جو نَماز  کے لئے وَقْف کیا گیا ہو ۔([footnoteRef:3])(2):فنائے مسجد  یعنی وہ جگہ جو مسجد کے بالکل ساتھ مِلا ہوا ہو  اور درمیان میں راستہ نہ ہو۔([footnoteRef:4]) وُضُو خانہ ، اِستنجا خانہ،غسل خانہ ،مسجِد سے مُلْحَق(یعنی بالکل ملے ہوئے ) اِمام و مُؤَذِّن کے حُجرے اور جُوتے اُتارنے کی جگہ وغیرہ   یہ سب   فنائے   مسجد کے حکم میں داخِل ہیں ۔     [3: ... فتاویٰ رضویہ،جلد:28 ،صفحہ:136۔]  [4: ... غنیۃ المتملی     ،فصل فی احکام المسجد،صفحہ:614۔] 

ان دونوں کے احکام میں تھوڑا بہت فرق ہے۔آئیے! تفصیل سنتے ہیں: 
مسجد کے احکام
اللہ پاک نے فرمایا:
	

(پارہ:1،اَلْبَقَرَہ:114)
	ترجمہ کنزُ العِرْفان:اور اس سے بڑھ کر ظالِم کون ہو گا  جو اللہ کی مسجدوں کو اس بات سے روکے کہ ان میں اللہ کا  نام لیا جائے اور ان کو ویران کرنے کی کوشش کرے۔


مشہور مفسرِ قرآن،حکیم الاُمّت مفتی احمد یار خان نعیمی رَحمۃُ اللہِ عَلَیْہ فرماتے ہیں:اس آیت میں کفار کا حال سنایا جا رہا ہے مگر  مسلمانوں کو مساجِد کا ادب سکھایا جا رہا ہے، با ادب مسجد سے لے کر آتا ہے  اور بے ادب مسجد سے کچھ دے کر اور کھو کر آتا  ہے۔([footnoteRef:5]) [5: ...تفسیرِ نعیمی ،پارہ:1 ،سورۂ بقرہ،زیرِ آیت:114،جلد:1،صفحہ:654۔] 

مسجد کی  تعظیم اور صفائی کا حکم
مسجد کی تعظیم و اِحترام اور تَطْہِیر و تَنْظِیف یعنی اس کو  پاک و صاف رکھنا ہر مسلمان پر واجِب ہے۔([footnoteRef:6]) [6: ... فتاویٰ اجملیہ،جلد:2،صفحہ:400۔] 

حدیثِ مبارکہ
عام مسلمان ہوں یا مسجد کے خادمین ہوں ہر ایک کے لئے مسجد کے آداب کا خیال رکھنا ضَروری ہے ،  مسجد میں شور و غُل کرنے اور ایک دوسرے کو چِلّا چِلّا کر بُلانے سےحدیثِ مبارکہ میں منع فرمایا گیا ہے۔ پیارے آقا،مدینے والے مصطفےٰ صَلَّی اللہُ عَلَیْہِ وَ آلِہٖ وَسَلَّم نے فرمایا: مساجد کو بچوں، پاگلوں، خریدو فروخت ، جھگڑوں اور آواز بلند کرنے سے بچاؤ۔([footnoteRef:7])  [7: ...ابن ماجہ، کتاب المساجد والجماعات، باب مایکرہ فی المساجد، صفحہ:129، حدیث:750۔] 

مسجد میں دنیوی باتیں SMS کے ذَریعے  کرنا 
تحصیل نگران ہو یا کوئی عام شخص ان کے لئے مسجد میں پیڈ پر لکھ کر یا SMS  کے ذَریعے ضَرورتاً دُنیوی جائز گفتگو کرنے میں حَرج نہیں۔  فُقہائے کِرام رَحِمَہُمُ اللہُ السَّلَام نے لکھنے والے  کو بغیر اُجرت کے مسجد میں لکھنے کی اِجازت دی ہے،چنانچہ صَدرُ الشَّریعہ، بَدرُ الطَّریقہ حضرتِ عَلَّامہ مولانا مفتی محمد امجد علی اعظمی رَحمۃُ اللہِ عَلَیْہ فرماتے ہیں: لکھنے والے  کو مسجد میں بیٹھ کر لکھنے کی اِجازت نہیں جبکہ اُجرت پر لکھتا ہو اور بغیر اُجرت لکھتا ہو تو اِجازت ہے جب کہ لکھی جانے والی چیز  کوئی بُری نہ ہو۔([footnoteRef:8]) [8: ...بہارشریعت،جلد:1،صفحہ:649، حِصَّہ :3بتغیر قلیل۔] 

 اِس جُزئیے کی روشنی میں معلوم ہوا کہ مسجد میں SMS وغیرہ کے ذَریعے ضَرورتاً دُنیوی جائز گفتگو کی جا سکتی ہے ، اَلبتہ فحش اور بے حیائی پر مبنی گفتگو SMS  کے ذَریعے کرنے کی  بھی اِجازت  نہیں کیونکہ ایسی گفتگو تو ہر وقت اور ہر جگہ منع ہے چہ جائیکہ مسجد میں جائز ہو اس سے سوشل میڈیا  کا بے جا اِستعمال کرنے والوں کو عبرت حاصِل کرنی چاہیے۔([footnoteRef:9]) [9: ...مسجد کی صفائی کی فضیلت(فیضانِ مدنی مذاکرہ،قسط:44)،صفحہ:10۔] 

(1):مسجد کی تَلْوِیث ناجائز و حرام ہے
تَلْوِیث کی تعریف
تَلْوِیث کا معنی ہے: آلودہ کرنا۔یعنی ہر وہ کام، چیز وغیرہ جس سے مسجد میں آلودگی پھیلے، وہ تَلْوِیثِ مسجِد میں شامِل ہو گا۔ 
حدیثِ مبارکہ 
اللہ پاک کے آخری نبی،رسولِ ہاشمی  صَلَّی اللہُ عَلَیْہِ وَاٰلِہٖ وَسَلَّم  نے فرمایا:جو مسجد سے تکلیف دہ چیز نکالے گا اللہ پاک اس کے لئے جنت میں ایک گھر بنائے گا۔([footnoteRef:10]) [10: ...ابنِ  ماجہ، کتاب المساجد و الجماعات، باب تطہیر المساجد و تطییبہا،صفحہ:130، حدیث :757۔] 

اس حدیثِ پاک کے تحت  علّامہ عبد الرء و ف مناوی  رحمۃُاللہِ عَلَیْہ فرماتے  ہیں:اذیت والی شے سے مراد ہر وہ چیز ہے  جو مسجد کو گندا کرے چاہے وہ ناپاک ہو یا پاک  جیسے خون، پرندے کی بیٹ، ناک کی رینٹھ، لعاب ، مٹّی، کنکر  یا کوڑا کرکٹ وغیرہ۔([footnoteRef:11]) [11: ...فیض القدیر،جلد:6،صفحہ:56،تحت الحدیث:8358۔] 

تَلْوِیث کی مثالیں 
مثلاً؛۞بدبودار چیز (جیسے کچا گوشت،مٹی کے تیل والے کپڑے وغیرہ) مسجد میں لانا ۞مسجد یا فنائے مسجد میں  سگریٹ ،حقہ اور نسوار استعمال کرنا۞ مسجد  میں خیر خواہی کرنا ( جیسے دورانِ مدنی مشورہ مسجد میں فروٹ وغیرہ کے چھلکے اور بیج مسجد کی صفوں پر گر جاتے ہیں جس سے مسجد آلُودہ ہوتی ہے) ۞جو لوگ جوتیاں مسجد کے اندر لے جاتے ہیں، ان کو اس کا خیال کرنا چاہیے کہ اگر نجاست لگی ہو تو صاف کر لیں (اگر جوتوں پر مٹی ہوئی اور وہ مسجد کے فرش یا دریوں وغیرہ پر گِری تو یہ تَلْوِیث (یعنی آلودگی) کا سبب ہو گی) ۞مسجدمیں دِیا سلائی ( یعنی بد بودار بارُود والی ماچس کی تیلی) سلگانا ۞ مسجد کے واش روم کی صفائی کا خیال نہ رکھنا جس سے مسجد میں بد بو پھیلے۞کپڑوں اوربدن میں بدبو ہونے کی حالت میں مسجد  میں آجانا۞بد بودار جُرابیں اور موزے پہن کر مسجد میں  آ جانا ۞مُنہ میں بد بو   پیدا کرنے والی چیزیں یعنی کچی مولی ، کچی پیاز،لہسن کھا کر مسجد میں آ جانا۞اسی طرح کسی کے چوٹ لگی ہواس پر بدبودار مرہم یا لوشن لگا کر مسجد جانا۞نماز کے لئے جاتے ہوئے چکناہٹ والے ہاتھ صاف نہ کرنا، (سجدے میں بار بار دری یاکارپیٹ پر چکنے ہاتھ رکھنے سے وہاں سے ناگوار بُو آنے لگتی ہے) ۞بدبودار منہ کے ساتھ مسجد میں آنا، نماز پڑھنا،اِس سے فرشتوں اور لوگوں  کو تکلیف ہوتی ہے اور بعض اوقات تو اس کے سجدے کی جگہ سے بھی بُو آنے لگتی ہے جس سے بعد میں وہاں نماز پڑھنے والا تکلیف میں آجاتا ہے۔
مسجد کی تَلْوِیث  کاحکم 
(1):مسجد کی تلویث مطلقًا ناجائز ہے۔ ([footnoteRef:12])اور(2): جن چیزوں سے مسجد کی تلویث کا گمان  ہو ان کو مسجد لے جانا حرام ہے۔([footnoteRef:13]) (3):مسجد میں بد بُو پیدا کرنا حرام اور مسجد کو بد بو سے بچانا واجِب ہے۔([footnoteRef:14]) [12: ... فتاویٰ رضویہ،جلد:8،صفحہ:94 ملتقطًا۔]  [13: ...رد المحتار علی الدرالمختار، کتاب الصلاۃ، باب ما يفسد الصلاۃ وما يکرہ فيہا،جلد:2،صفحہ:518 خلاصۃً۔]  [14: ...فتاویٰ رضویہ ،جلد:16،صفحہ:232بتغیر قلیل۔] 

2 حکایتیں 
پیارے اسلامی بھائیو!  ہمیں مسجد کے آداب کے مُعاملے میں خوب احتیاط کرنے کی ضرورت ہے ، ذرا سی بے احتیاطی کی وجہ سے کہیں ہم مسجد کے حقوق پامال کر بیٹھیں، آئیے ! مسجد کے ادب کے بارے میں 2 حکایتیں سنیئے ؛(1):حدیث کی مشہور کتاب صحیح بخاری  کے مؤلِّف حضرت امام محمد بن اسمٰعیل بخاری رَحمۃُ اللہِ عَلَیْہ ایک مرتبہ مسجد میں تھے، ایک شخص نے اپنی داڑھی سے تنکا نکال کر مسجد کے فرش پر ڈال دیا! آپ نے اُٹھ کر وہ تنکا اپنی آستین میں رکھ لیا جب مسجد سے باہر نکلے تو اُسے پھینک دیا۔([footnoteRef:15])(2):شیخِ طریقت، امیرِ اہلِ سنت دَامَت بَرَکاتُہم العالیہ  مسجد کے آداب کا بہت خیال رکھتے ہیں،ایک دفعہ مسجد میں داخِل ہونے سے پہلے جُوتے اُتارے  پھر دونوں پاؤں کپڑے سے صاف کئےاور پھر مسجد میں داخِل ہوئے، اس کی وجہ بیان کرتے ہوئے فرماتے ہیں: میں مسجد میں داخِل ہوتے وقت اپنے پاؤں اس لئے صاف کر لیتا ہوں تاکہ مٹی کا کوئی ذَرَّہ مسجد میں نہ چلا جائے۔مزید فرماتے ہیں:میں داڑھی اور بھنوؤں پر تیل لگا کر خوب اچھی طرح صاف کر لیتا ہوں تاکہ تیل کی چکناہٹ سے مسجد کا فرش آلُودہ نہ  ہو جائے۔([footnoteRef:16])اللہ پاک ہمیں بھی مسجد کا ادب کرنے کی توفیق عطا فرمائے۔ اٰمِیْن بِجَاہِ خَاتَمِ النَّبِیّٖنَ صَلَّی اللہُ عَلَیْہِ وَ آلِہٖ وَسَلَّم۔  [15: ...تاریخِ بغداد،محمد بن اسماعیل ،جلد:2،صفحہ:13،رقم:422 ملتقطًا ۔]  [16: ...پیکرِ شرم و حیا،صفحہ:17بتغیر قلیل۔] 

	کرو مسجدوں کا ادب میرے بھائی!
	کہ تم پر بھی ہو فضلِ رب میرے بھائی!


(2):مسجد کی بےادبی حرام ہے
بے ادبی کا معنیٰ: مسجد کے آداب کے خلاف کوئی کام کرنا مسجد کی بے ادبی ہے۔
وضاحت:مثلاً مسجد میں وضو کرنا،مسجد کو راستہ بنانا، مسجد میں خرید وفروخت کرنا، لڑائی جھگڑا کرنا وغیرہ۔
حکم
مسجد کی بےحُرْمتی حرام (اور جہنّم میں لے جانے والا کام ہے)۔ ([footnoteRef:17])  [17: ...فتاویٰ رضویہ ،جلد:16،صفحہ:507 ۔] 

 مثالیں
۞مسجدمیں خرید وفروخت کرنا (مثلاً؛مسجد میں 2اسلامی بھائیوں  کے درمیان  بات ہوئی کہ میں نے یہ موبائل سیل کرنا ہے تو دوسرے  نے کہا : کتنے میں سیل کرنا    ہے؟ یوں مسجد میں خرید وفروخت شروع کر دینا) ۞مسجد میں جھگڑا کرنا ۞ مسجد میں دنیاوی باتیں کرنا (مثلاً؛ ایک دوسرے کی ملازمت (Job) کے متعلق پوچھ گچھ کرناوغیرہ)۞مسجد میں آواز بلند کرنا،چیخنا چلّانا۞مسجد میں دوڑنا۞زور سے چیزیں پھینکنا ۞استعمالی جوتا  پہنے مسجد میں چلے جانا۔
امامِ اہلِ سنت اور ادبِ مسجد
رمضان  شریف کا بابرکت مہینا تھا بارش برس رہی تھی اور سخت سردی تھی کہ لوگ اُونی کپڑے پہنے لحافوں میں دَبکے ہوئے تھے،اعلیٰ حضرت ، امامِ اہل ِسنت امام احمد رضاخاں رحمۃُاللہِ عَلَیْہ مسجد میں مُعْتَکِف تھے ، نمازِ عشا کا وقت ہوا آپ رحمۃُاللہِ عَلَیْہ کو نمازِ عشا کے وضو کی فکر ہوئی ! مگر وہاں بارش کے ٹھنڈے پانی سے بچ کر وُضُو کرنے کی کوئی جگہ میسر نہیں تھی ، مسجد میں وُضو کرتے ہیں تو فرشِ مسجد مستعمل پانی سے آلودہ ہوتا ہے اور باہر جا نہیں سکتے ۔ آپ رحمۃُاللہِ عَلَیْہ نے مسجد کے ادب کا لحاظ کرتے ہوئے اپنے اَوڑھنے کے لحاف کو تہہ کر کے موٹا کیا اور اسی پر بیٹھ کروُضو کر لیا اور ساری رات سردی کی وجہ سے جاگ کر گزار دی، مگر وُضو کے پانی کا ایک قطرہ بھی مسجد کے فرش پر نہ گرنے دیا۔([footnoteRef:18]) [18: ...فیضانِ اعلیٰ حضرت،صفحہ:121بتغیر ۔] 

مسجد کی بے ادبی سے بچنے کے طریقے
۞  مسجد  کے احکام کے متعلق علم حاصل کیجئے ۞ اپنے اندر خوفِ خدا پیدا کیجئے ۞ مسجد میں دُنیاوی گفتگو سے پرہیز کیجئے ۞ مسجد میں آہستہ چلئے(یعنی مسجد میں اس انداز سے چلئے کہ چلنے کی آواز پیدا نہ ہو) ۞ مسجد کی بے ادبی سے بچنے والے بزرگانِ دین کی سیرت کا مطالعہ کیجئے۔
	کرم از پئے مصطفےٰ میرے رَب ہو
	مجھے مسجدوں کا میسّر ادب ہو


(3):مسجد کو راستہ بنانا
مسجد کو راستہ بنانے کا مطلب
مسجد کو راستہ بنانے کا  مطلب یہ ہے کہ  اپنے کسی کام سے مسجد کی ایک طرف سے  داخِل ہو کر دوسری (یعنی   غیر مسجد کی) طرف نکل جانا(جیسے  مسجد کے 2 یا اس سے زیادہ دروازے ہوں  تو ایک سے داخِل ہو کر دوسری طرف نکل جانا)۔
مسجد کو راستہ بنانے کا حکم
مسجد کو راستہ بنانا حرام قطعی  ہے۔([footnoteRef:19]) [19: ...فتاویٰ رضویہ ،جلد:16،صفحہ:522ملتقطًا۔] 

مسجد کو راستہ بنانے کی مثالیں
۞شہروں  اور محلوں کی مساجد میں عام گزرنے والے اور۞دکاندار واش روم جانے کے لئے یا۞ ایک گلی سے دوسری گلی میں جانے کے لئے مسجد کو راستہ بناتے  ہیں ۔
فنائے مسجد کے احکام
اعلیٰ حضرت،امامِ اہلِ سنَّت، امام احمد رضا خان رحمۃُاللہِ عَلَیْہ فرماتے   ہیں:فصیلِ مسجد (یعنی   مسجد کی چار دِیواری) بعض باتوں میں حکمِ مسجد میں ہے ۔مُعْتَکِف بِلاضَرورت اس پر جا سکتا ہے ۔ اس پر تھوکنے یا ناک صاف کرنے یا نجاست ڈالنے کی اِجازت نہیں، بیہودہ باتیں،قہقہے سے ہنسنا وہاں بھی نہ چاہئے اور بعض باتوں میں حکمِ مسجد نہیں ، اس پر اذان دیں گے اس پر بیٹھ کر وُضو کر سکتے ہیں جب تک مسجد میں جگہ باقی ہو اس پر نمازِ فرض میں مسجد کا ثواب نہیں، دُنیا کی جائز قلیل بات جس میں چَپْقَلش(لڑائی جھگڑا) ہو نہ کسی نمازی یا ذاکِر(یعنی ذِکر کرنے والے ) کی اِیذا ( ہو)، اس میں حَرج نہیں۔([footnoteRef:20]) [20: ...فتاویٰ رضویہ ،جلد:16،صفحہ:495۔] 

کن معاملات میں حکمِ مسجد ہے
فنائے مسجد سے مرادوہ جگہیں ہیں جو مسجِد کی مصالِح یعنی ضروریاتِ مسجدکے  لئے احاطۂ مسجد کے  اندر ہوں ،  جیسے منارہ ،  وُضو خانہ ،  اِستنجا  خانہ، غسل خانہ ،  مسجِد سے متصل مَدْرَسہ ،  مسجِد سے مُلْحَق اِمام و مُؤَذِّن وغیرہ کے  حُجرے، جوتے اُتارنے کی جگہ وغیرہ یہ مقامات بعض معاملات میں  حکمِ مسجِد میں  ہیں(جیسے اقتدا اور اعتکاف کے  معاملےمیں  یہ مقامات حکمِ مسجِد میں  ہیں) اور بعض معاملات میں  خارِج مسجد جیسے جنبی (یعنی جس پرغسل فرض ہو)  جا سکتاہے اس معاملے میں خارجِ مسجد ہے۔([footnoteRef:21]) [21: ...فتاویٰ امجدیہ،جلد:1،صفحہ:399 خلاصۃً ۔] 

فنائے مسجد میں شور و غل کرنے کا حکمِ شرعی
فنائے مسجد چونکہ مسجد کے تابع ہے اس لئے اس(کے بعض اَحکام) کا بھی وہی حکم ہے جو مسجد کا ہے۔([footnoteRef:22])لہٰذا فنائے مسجد میں شور و غُل کرنے اور قہقہہ لگانے سے بچنا چاہیے ۔  جس نے فنائے مسجد میں شور و غُل کیا یا قہقہہ لگایا ہو اسے اللہ پاک کی بارگاہ میں سچے دِل سے توبہ کرتے ہوئے آئندہ اِن کاموں سے اِجتناب کرنا  چاہیے۔ [22: ... فتاویٰ ہندیہ ، کتاب الوقف، الباب الحادی عشر...الخ، الفصل الثانی فی الوقف ... الخ ،جلد:2،صفحہ:431۔] 

سبق کا خُلاصہ (Summary)
نیکی کی دعوت دینے والے مبلغین  کے لئے ضروری ہے کہ وہ مسجد اور فنائے مسجد کے احکام سیکھیں اور نیکی کی دعوت دینے میں ان چیزوں کا خاص  خیال رکھیں کہ مسجد کو آلودہ نہ کریں ، مسجد کو  بدبودار چیزوں سے بچائیں،مسجد کی بے حرمتی نہ کریں اور مسجد اور فنائے مسجد  کو راستہ نہ بنائیں۔اللہ پاک  ہمیں مسجد کا ادب کرنے کی توفیق عطا فرمائے ۔اٰمِیْن بِجَاہِ خَاتَمِ النَّبِیّٖنَ صَلَّی اللہُ عَلَیْہِ وَ آلِہٖ وَسَلَّم۔
